
Daya Ashtakam

દયાષ્ટકમ્

માતસ્ત્વાં રમણેશસદ્ગુરુકૃપે ! નાથામિ નત્વા મુહુઃ
ક્રુદ્ધે શાન્તિનિકેતનેઽપિ રમણે મત્સઞ્ચિતૈર્દુષ્કૃતૈઃ ।
તત્કાલે ભવતી તદીયહૃદયે સાન્નિધ્યમાબિભ્રતી
યદ્યસ્મત્પ્રિયમાતનોષિ તદલં તસ્ય પ્રિયા ત્વં યતઃ॥ ૧॥
દેવિ ! ત્વં કરુણે ! શ્રિતાસિ રમણં સોઽપિ ત્વદાવર્જિતઃ 
ત્વાં હિત્વા પ્રિયવલ્લભાં સ ચ નૃણાં ભદ્રં ન કર્તું ક્ષમઃ ।
ત્વં ચેત્તસ્ય વિભોર્ભવત્કૃતપરિષ્વઙ્ગૈરપાઙ્ગૈરમું 
મામાલોકયસે ક્ષતિસ્તવ તુ કા કિંસ્યાચ્ચ   મે દુર્દશા॥ ૨॥
નામ્નાસૌ રમણસ્સમસ્તજગતાં જાગર્તિ  તે ગૃહ્યકઃ
ભક્તાર્તિપ્રવિધૂનનૈકચતુરા   મૂર્તિસ્તવાન્યાદૃશી   ।
તસ્માન્મામકમાનસાર્તિહરણં   કુર્યા ન ચેત્ત્વં કૃપે !
નશ્યેદ્ધન્ત તવાકૃતિર્વદ  કથં સ્યાદાત્મલાભસ્તવ॥ ૩॥
ત્યક્ત્વાઽન્યાનખિલાન્ સુરાન્ સુરપતિં  ત્વદ્વલ્લભં સેવિતું
શાન્તં શ્રાન્તિહરં તદાશ્રમપદં મય્યુદ્યતે ગાહિતુમ્ ।
માતઃ ! શ્રીરમણૈકવાસિનિ ! દયે ! વિઘ્નાઃ પ્રરૂઢા મુહુઃ
ભિન્દંસ્તાન્પતતાત્ કદા મયિ જડે તે શ્રાન્તિહારી ઝરઃ॥ ૪॥
કિં  વા તે રચિતં દયે ! ન રુચિતં કિઞ્ચિન્મયોપાયનં
પ્રાગેવ પ્રબલાપરાધકબલસ્ત્વત્પાદયોરર્પિતઃ   ।
સત્યેવં હૃદયજ્વરં મમ કથં હર્તું વિલમ્બોઽબ ! તે
બાલસ્યાર્તિહૃતૌ   સમસ્તિ ભુવને કો વા વિના માતરમ્॥ ૫॥
એતસ્યાં દુરવસ્થિતૌ વિમુખતા યદ્યસ્તિ મત્પાલને
મગ્નોહં વિપદમ્બુધૌ વિગલિતઃ ક્લિશ્નામિ નશ્યામિ ચ ।
મગ્ના સ્યા અયશોમ્બુધૌ ત્વમપિ, મે યત્કિઞ્ચિદાસ્તામિદં
સ્વોદ્ધારે તુ દયે ! સ્વયં પ્રયતનં કર્તવ્યમેવ ત્વયા॥ ૬॥

દયાષ્ટકમ્

સાર્વશ્યાદિગુણાસ્સહસ્રગુણિતા યે સન્તિ દિવ્યાદ્ભુતાઃ
તે સર્વે રમણં શ્રિતા અપિ સદા વ્યર્થા ભવત્યા વિના ।
સ્વીયાખ્યાં રમણસ્ય નિર્વહયિતું તે ન ક્ષમાસ્ત્વામૃતે
તસ્માન્મામક મન્તુજાલમખિલં ક્ષન્તું દયે ! અભ્યર્થયે॥ ૭॥
પાપૌઘં દલયસ્યયે ! કબલયસ્યાર્તીશ્ચ કીર્તિં  તનો-
ષ્યાનન્દં પરમં ચ કન્દલયસિ શ્રેયાંસિ ભૂયાંસિ નઃ ।
બ્રહ્માદ્યાનપિ કિઙ્કરાન્ વિતનુષે મુક્તિં  વિદત્સેતરાં
અમ્બ ! શ્રીરમણસ્વરૂપિણિ કૃપે! બદ્ધઃ પ્રાણામાઞ્જલિઃ॥ ૮॥
કલિના બલિના કદર્થિતાનાં   સ્વહિતજ્ઞાનવિલુપ્તમાનસાનામ્ ।
ઇદમસ્તુ પરાયણં નરાણાં રમણેશીયદયાષ્ટકં ધરણ્યામ્॥ ૯॥
ઇતિ દયાષ્ટકં સમ્પૂર્ણમ્॥

